
– Útflutningurin av makreli og sild 
fer helst at minka slakar 500 milli­
ónir krónur í ár. 

Tað segði Pól Huus Sólstein, sum 
er stjóri á North Pelagic, við Kring­
varpið í síðstu viku. 

Fyrr í vikuni hevði Havstovan 
boðað frá, at fyrsta ársfjórðing í 
ár útfluttu Føroyar væl minni av 
makreli og sild, sammett við fyrsta 
ársfjórðing í fjør.

Hetta er ein sera álvarsamur 
boðskapur, sum helst fær alt ov 
lítla rúmd í tíðindaflutninginum 
og í politiska meldrinum.

Nógv rok hevur verið um, at 
blokkstuðulin úr Danmark varð 
skorin 360 milliónir krónur. Tað er 
sjálvandi álvarsamt, tá man kutar 

inntøkur burtur uttan at seta 
nýggjar í staðin.

Boðini um minkandi útflutn­
ingin eiga sjálvandi at fáa allar áv­
aringarlampur at lýsa.

Tí hetta svarar til, at vit blaka at 
kalla allan blokkstuðulin aftur til 
Danmarkar. 500 milliónir krónur 
eru nógvir pengar.

So kann onkur siga, at fyri tað 
um vit flyta minni út av sild og 
makreli – ella fáa minni fyri somu 
nøgd, so kunnu vit bara leita á aðr­
ar marknaðir.

Tað kunnu vit kanska, men av 
royndum vita vit, at tað er ikki 
bara sum at siga tað. Gott nokk 
bar tað væl til, tá ES boykottaði 
Føroyar fyri nøkrum árum síðani. 

Tá funnu vit aðrar marknaðir, eitt 
nú í Russlandi. Men tá marknaðar­
mekanisman sjálv regulerar okk­
ara part niður, tá er vandi á ferð.

Vit kenna ringvirknaðin, tá 
útflutnignurin veksur og skip og 
virki og fólk fáa fleiri pengar um 
hendi.

Um samlaði útflutnignurin hjá 
Føroyum í ár minkar 500 milliónir 
í mun til útflutningin í fjør – og 
um vit halda fram við at innflyta 
meira, so verður galin endi. Tað sig­
ur seg sjálvt

Landsstýrið tosar um bú­
skapargrunn og um at leggja 
pengar til viks, sum kunnu brúk­
ast til onnur endamál, enn at 
gjalda førstu útreiðslurnar á 

løgtingsfíggjarlógini. Ein slíkur 
búskapargrunnur átti vælsaktans 
at verið nýttur til tað púra nátúr­

liga at stýra búskapinum soleiðis, 
at tað almenna koyrdi meira ferð 
á, tá niðurgangstíðir eru. So kundi 
kassin verið fyltur, og minni verið 
brúkt, tá tíðirnar er góðar.

Men soleiðis verður ikki stýrt. 
Búskapargrunnurin tykist eitt 
sindur kámur. Er hann í veruleika­
num ein grunnur, sum skal fíggja 
loysingina? Ella er hann til at fylla 
goymslurnar í góðum tíðum?

Sum at høgga allan blokk­
stuðulin burtur í einum høggi

Nú er tað fyrsta 
ginnið, sum burt­
urav er føroysk 
framleiðsla, komið 
á hillarnar í Rús­
drekkasølu Landsins

Tað er Einar’s Distillery, ið framleið­
ir ginnið, sum hevur fingið navnið 
Einar’s Gin.

– Vit hava nú í fleiri ár arbeitt 
við at menna føroyskt ginn, og nú 
halda vit, at vit eru komin á mál. 
Vit hava gjørt eitt siðbundið ginn 
við útgangsstøði í London Dry Gin, 
sigur Einar Waag, stjóri á Føroyar 
Bjór, sum eisini eigur Einar’s 
Distillery.

– Baraldarber og koriander 
(deymkorra), eyðkenna smakkin 
saman við nógvum øðrum urtum, 
og millum annað føroyska hvann­
rótin og góða føroyska vatnið geva 
ein frískligan angandi smakk, sigur 
hann.

Tá ið London Dry Gin verður 
framleitt, er eitt krav at øll rávøra 
og øll krydd skulu verða náttúrlig, 
tað er ikki loyvt at tilseta nøkur 
smakkievni, litevni ella annað. 
Náttúrligu urtirnar liggja í alk­
oholi eina rúma tíð, áðrenn tað 
verður distillerað. Tað gevur besta 
smakkin, greiðir Einar Waag frá.

Tað var í 2017, at Föroya Bjór 

gjørdi eina stóra íløgu í fyrsta 
føroyska distillaríið.

– Hetta við distillarínum 
hevur verið ein dreymur hjá 
okkum í eini 25 ár. Stórur 
partur av íløguni til eitt whis­
ky-brennarí er longu til staðar 
í einum bryggjaríi, tað vil siga 
brygging og gering, so tað lig­
gur væl fyri at fara undir. Vit 
hava brent whisky síðan 2017, 
og tað skal liggja í 
tunnum í nógv 
ár, áðrenn tað 
er búnað, sigur 
Einar Waag.

Einar’s Gin 
fæst í 70 cl fløsk­
um í Rúsdrekka­
sølununum um 
landið, í taxfree 
umborð á Norr­
ønu og í Duty 
Free á flogvølli­
num.

Föroya Bjór 
framleiðir eisini 
Tonic-sodavatn, 
sum stendur 
mát við tær allar 
bestu, so nú ól­
avsøkan stund­
ar til, kunnu 
fólk njóta ein 
Gin&Tonic frá 
Einar’s Distill­
ery og Föroya 
Bjór.

Føroyskt ginn til ólavsøku

Rithøvundurin Bjarni Åkes­
son Filholm, sum er hálvur 
føroyingur, hevur skrivað 
eina nýggja bók um Rønne 
havn, sum eisini hevur áhuga 
hjá føroyingum. Bókin er 68 
síður við yvir 50 myndum, 
har nógvar eru í litum. Heitið 
á bókini er: Rønne havn - øje­
bliksbilleder fra 1960'erne. 

Pápin, Palle Filholm, ar­
beiddi sum verkfrøðingur í 
Føroyum frá 1950-1954.  Hann 
hevði eftirlit við havnarbygg­
ingum í Tvøroyri og í Vági. 
Eisini var hann við í bygging­
ini av vatnverkinum í Vest­
manna fyrst í 50-unum.

Familjan flutti til Rønne 
á Bornholm, har hann sum 
verkfrøðingur arbeiddi víðari 
við sínum stóra áhuga fyri 
havnarbygging í sambandi 
við Rønne havn.

Bjarni Åkesson Filholm 
hevur skrivað fleiri bøkur 
um m. a. skipasøgu. Hann er 
føddur í Føroyum í 1952 og 
vaks upp á Bornholm. Hann 
hevur í mong ár arbeitt sum 
bókavørður í Hjørring. Bókin 
kann fáast við at venda sær 
til bókahandlarnar.

Filholm við 
nýggjari bók

